
Аннотация: қишлоқ хўжалигида ўсимликларнинг ўсиш ва ривожланишини тезлаштириш 
мақсадида бир қатор замонавий усуллардан бири, иммуностимуляторларни қўллашдир. 

Турли меъёрдаги «Зерокс» иммуностимуляторини Бухоро-10 ғўза навининг уруғлик 
чигитларига таъсир эттирилиб, дала шароитида унувчанлик фоизи аниқланди. Бунда энг 
ижобий натижа Зерокс иммуностимуляторининг 2 л/т меъёри таъсир эттирилган вариантда 
кузатилди.

Калит сўзлар: унувчанлик, дала шароити, «Зерокс», «Фитовак» иммуностимуляторлари, 
назорат, эндоген ва экзоген гормонлар.

Ҳозирги кунда қишлоқ хўжалигида ўсимликларнинг ўсиш ва ривожланишини 
оптималлаштириш ва тезлаштириш мақсадида бир қатор замонавий усуллар қўлланиб 
келинмоқда. Бу борада Вазирлар Маҳкамасининг 2018-йил 22-декабрдаги 1037-сонли “Ғўза 
ривожини тезлаштириш учун қўшимча агротехник тадбирлар, жумладан, минерал ўғитлар 
билан баргдан қўшимча турли хил био ва иммуностимуляторлар билан (суспензиялаш) 
озиқлантириш, шарбат усулида суғориш, қатор ораларига ишлов бериш тадбирларини 
белгилаш ва амалга ошириш”  тўғрисидаги қарор ва шу хусусидаги бошқа меъёрий-ҳуқуқий 
ҳужжатларда белгиланган вазифалар келтириб ўтилган [1].

Қишлоқ хўжалик экинларида унувчанликни ошириш учун турли хил фунгицид, 
бактерицид, био ҳамда иммунностимуляторлар билан ўсимлик уруғларини экиш олдидан 
ишлов бериш, уруғларнинг тезроқ униб чиқишини таъминлайди.

«Зерокс» препарати бошқа иммуностимуляторидан фарқли равишда экинларга уч 
томонлама таъсир этиш хусусиятига эга:

1) замбуруғ ва бактериал фитопатогенларга қарши курашади; 
2) ўсимликда фитоиммунитетни мустаҳкамлайди;
3) ўсимлик ўсишини стимуллайди [2];
2018-2020 йиллар давомида Бухоро-10 ғўза навининг чигит унувчанлигига турли 

меъёрдаги «Зерокс» иммуностимулятори таъсир этилиб, эталон ва назорат вариантларига 
нисбатан таққослаб ўрганилди. Тадқиқотлар ПСУЕАИТИ Бухоро ИТСнинг тажриба 
даласида ўтказилди. 

Тажриба тизими сифатида назорат (ҳеч қандай ишлов берилмаган); эталон (Фитовак 200 
мл/т); «Зерокс» (1 л/т); «Зерокс» (2 л/т); «Зерокс» (3 л/т); вариантлар олиниб экиш олдидан 
чигит билан ишлов берилди. 

Чигит унувчанлигини дала шароитида аниқлаш мақсадида стандарт (Дала тажрибаларини 
ўтказиш усулида) усулдан фойдаланилди [3].

Тадқиқотнинг 2018 йили қопларга солинган 3-4 кун оқар сувларда ушланган Бухоро-10 
ғўза навининг уруғлик чигитлари «Зерокс» нинг 3 хил (1,0;  2,0; 3,0 л/т) меъёрлари ва эталон 
сифатида қўлланилган «Фитовак» (200 мл/т меъёри) ва назорат (ичимлик суви) вариантлар 
билан 12 соат олдин ишлов берилиб дала унувчанлиги аниқланди. 

Кузатувлар ҳар икки кунда олиб борилди ва кузатувлар санасининг охирида тажриба 
тизимига мувофиқ вариантлар кесимида унувчанлик фоизи назоратда 69,3%, “Фитовак”да 
83,8%; “Зерокс” турли меъёр (1;2;3 л/т)ларида мос равишда: 79,0-91,9-87,1% ларни ташкил 
этди (1-расм).

Тадқиқотнинг иккинчи йили 4.05 куни тажриба тизимига мос ҳолда бешта вариант 
Бухоро - 10 ғўза навининг уруғлик чигити билан ишлов берилди ҳамда гектар ҳисобига 35 
кг чигит, 14-15 С0ли тупроқ ҳароратида, 4-5 см чуқурликда экилди. Унувчанликни аниқлаш 
мақсадида 12 кун давомида кузатув ишлари олиб борилди. чигит экилгандан 4 кун ўтиб, 

назорат вариантида 17 дона, эталонда 22 та, «Зерокс»ни 1-2-3 л/т меъёрларда қўлланилган 
вариантларда мос равишда: 23-26-25 дона чигит униб чиққанлиги аниқланди. Чигит 
экилганидан 12 кун ўтиб, назоратда 47 дона, эталонда 54 та, «Зерокс»ни 1-2-3 л/т меъёрлари 
қўлланилган вариантларда мос равишда: 52-57-56 дона ниш урганлиги кузатилиб, энг кўп 
нишланиш «Зерокс»нинг 2-3 л/т меъёрлар билан ишлов берилган вариантларда кузатилиб, 
назоратга нисбатан унувчанлик мувофиқ равишда: 16,1-14,5% ортиқ эканлиги тадқиқотларда 
қайд этилди.

2020 йилда ҳам ўртача шўрланган дала шароитида тадқиқотлар олиб борилди. Чигит 3.05.
санасида экилиб, 7.05.куни кузатув ишлари олиб борилганда, назоратда - 19 дона, эталонда 
- 24 та, «Зерокс»ни 1-2-3 л/т меъёрлари қўлланилган вариантларда мос равишда: 22-28-
27 дона чигит униб чиққанлиги аниқланди. Кузатувдан 12 кун ўтиб эса, ҳаммаси бўлиб, 
назорат вариантида 42 дона, эталонда 50 та, «Зерокс»ни 1-2-3 л/т меъёрларда қўлланилган 
вариантларда мос равишда: 48-54-53 дона чигит униб чиқиб, «Зерокс»нинг 2-3 л/т меъёрлари 
қўлланилган вариантларда назоратга нисбатан унувчанлик тегишли равишда: 12-11 дона 
ёки фоиз ҳисобида 19,4-17,8 % юқори эканлиги тадқиқотларда аниқланди.

Дала шароитида чигит унувчанлигининг уч йиллик натижаларини таҳлил этсак, назорат 
вариантида 71 % ни, «Зерокс»ни 1-2-3 л/т меъёрлари билан ишлов берилган вариантларда 
80,3-90,3-87,6 % ни, эталонда 83,8% ни ташкил этди. Синалаётган вариантлар орасида энг 
ижобий натижа «Зерокс»нинг 2 л/т меъёри билан ишлов берилган вариантда кузатилиб, 
назоратга нисбатан дала унувчанлиги 19,3 % юқори бўлганлиги аниқланди (1-расм). 

1-расм. Дала шароитида турли меъёрлардаги «Зерокс» иммунностимуляторининг 
чигит унувчанлигига таъсири, %

Дала шароитида 2018-2020 йилларда ўтказилган кузатувлардан олинган маълумотлар 
йилнинг қандай келишига, тупроқ намлиги ва ҳаво ҳароратига қараб, дала унувчанлиги у 
ёки бу кўрсаткични ташкил этди.

Мухтасар қилиб айтганда, «Зерокс» иммунностимуляторларни қанча меъёрларда 
қўлланилишига қараб, дала унувчанлиги назоратга нисбатан турлича фоизларда юқори 
бўлганлиги, ғўза уруғи таркибидаги эндоген ва ташқи томондан чигитга таъсир эттирилган 
экзоген гормонларнинг бир-бирлари билан келишиб, тўғри бошқарилиши натижасида 
физиологик жараёнлар тезлашиб, ижобий кўрсаткичлар олинганлигини кўрсатмоқда. 

